
KUMITAT TAL-KONTIJIET DWAR L-UFFIĊĊJU NAZZJONALI TAL-VERIFIKA

(unedited and unrevised report)

Laqgħa Nru. 8

It-Tnejn, 11 ta' Ġunju, 2001

Il-Kumitat iltaqa' fil-Palazz, il-Belt Valletta, fis-7:20 p.m.

MINUTI

Il-Minuti tas-Seduta Nru. 7 li saret fil-11 ta’ Ġunju, 2001ġew konfermati.

  THE CHAIRMAN (Onor. Lawrence Gonzi):  Għandna fuq l-aġenda llum ir-riżoluzzjoni dwar enfitewsi ta’ art, bini u dritt ta’ Irmiġġ f’Pinto Wharf fil-Port il-Kbir lil Viset p.l.c. pero` qabel ma niġu għall-aġenda xtaqt bħala punt ta’ proċedura ninforma lill-Kumitat li rċevejt tliet ittri kollha bid-dati tal-lum; waħda minnhom iffirmata mill-Prim Ministru li fiha qiegħed jinnomina lill-Ministru għall-Ambjent, l-Onor. Zammit Francis Zammit Dimech biex jieħu sehem fid-dibattitu f’dan il-Kumitat, ittra oħra ffirmata mill-Kap ta’ l-Oppożizzjoni fejn qed jinnomina lill-Onor. Joe Mizzi biex jieħu sehem fid-dibattitu u ittra mill-whip tan-naħa tal-gvern, l-Onor. Mario Galea, li fiha qed jinfomra lill-iSpeaker li l-Ministru Josef Bonnici qed jissostitwixxi lill-Ministru John Dalli fil-laqgħa tal-lum ta’ dan il-Kumitat.

  Bħala wkoll punt ta’ proċedura fuq l-aġenda għandna din ir-riżoluzzjoni llum pero` dan il-Kumitat irid jikkonsidra wkoll l-estimi ta’ l-Uffiċċju ta’ l-Awditur li ġew ippreżentati fil-ġimgħat li għaddew lill-iSpeaker u allura rridu wkoll insibu l-ħin biex bħalma għamilna s-sena li għaddiet tiġi stabbilita seduta li fiha nkunu nistgħu niddiskutu dawk l-estimi.  Qed ngħid dan għall-informazzjoni tal-Kumitat, l-Uffiċċju ta’ l-iSkrivan tal-Kamra u mbagħad jikkomunika mal-Membri u ma’ l-Uffiċċju ta’ l-Awditur biex inkunu nistgħu neħilsu anke minn dak l-item ta’ l-aġenda.  

  Issa għandna r-riżoluzzjonijiet dwar enfitewsi ta’ art, bini u dritt ta’ irmiġġ f’Pinto Wharf fil-Port il-Kbir lil Viset p.l.c. u jien xtaqt li niddedikaw ftit ħin biex nistabilixxu kif se nimxu, x’tissuġġerixxu anke biex nippjanaw jew niskedaw laqgħat oħrajn li jkollna bżonn nagħmlu biex inkunu nistgħu nidħlu fid-dettall tad-diskussjoni.  Irridu nżommu quddiem għajnejna li l-liġi timponilna terminu li fih irridu nagħlqu din id-diskussjoni u nirrapportaw il-progress lura lill-Kamra, it-terminu huwa ta’ xahar żmien mill-mument li ġejna notifikati bil-preżentazzjoni tar-riżoluzzjoni.  Jiġifieri għandna qisu dawn il-15-il ġurnata quddiemna biex niskedaw il-laqgħat li għandna bżonn ħalli nagħmlu d-diskussjoni.  Infakkar ukoll li l-proċedura hija li jekk il-mozzjoni bid-dokumentazzjoni tiġi approvata unanimament minn dan il-Kumitat, allura r-riżoluzzjoni titressaq quddiem il-Kamra għall-vot mingħajr diskussjoni, pero` jekk ma jkunx hemm vot unanimu finali allura tkun trid issir diskussjoni fil-Kamra.

  Forsi l-mudell li jersaq viċin, naħseb li l-Onor. Brincat, l-Onor.Mifsud Bonnici, l-Onor. Mangion u żgur il-Ministru ta' l-Ambjent, ħadna sehem fih mudell simili bħal dan kien il-mudell tar-riżoluzzjoni li kienet ġiet ippreżentata għall-approvazzjoni tal-Kumitat fil-konfront ta’ Manoel Island. U forsi jekk tippermettuli nagħmel suġġeriment imbagħad naturalment nisma' ir-reazzjoni minn tagħkom, is-suġġeriment tiegħi huwa li nimxu bejn wieħed u ieħor fuq kif imxejna f'dak il-proċess u ċioe` li l-Ministru ta' l-Ambjent iġib l-ewwelnett il-pjanti kollha hawnhekk esebiti biex kulħadd jifhem eżattament fuqhiex qed nitkellmu, il-Ministru jiġi mistieden biex jagħmel l-introduzzjoni u spjegazzjoni ta' x'qed jiġi propost, ikun hemm mistoqsijiet jew punti ta' kjarifika fuq dik il-preżentazzjoni, punti tekniċi fuq pjanti wkoll u nsejħu lix-xhieda li jkollna bżonn biex jikkjarifkaw dawk il-punti, u mbagħad naqbdu l-kuntratt u bħalma għamilna fil-każ ta' Manoel Island induru l-kuntratt klawsola klawsola.  Jekk konna għamilna f'tal-Manoel Island, jekk niftakar tajjeb, bħala proċedura.

 U allura forsi fis-seduta tal-lum nistgħu nibdew billi nippruvaw naqblu fuq proċedura kif sejrin immexxu u anke mbagħad nippruvaw niskedaw laqgħat oħrajn li jkun hemm bżonn norganizzaw biex inkunu nistgħu nidħlu f'aktar dettall u jkollna l-informazzjoni kollha neċessarja quddiemna.  Kummenti min-naħa tal-Membri?
  ONOR. LEO BRINCAT:  Sur President, bħala kumment ġenerali naħseb li meta konna ddiskutejna l-proċedura ta' Manoel Island, tajjeb li wieħed jimxi fuq dak il-qafas ta' proċedura, pero` forsi jkun tajjeb ukoll, anke għall-benefiċċju ta' diversi membri preżenti, jekk nistgħux anke mil-laqgħa tal-lum anke noħorġu programm tentattiv tal-laqgħat futuri ħalli nkunu nistgħu ninfilzawh ma' xogħol ieħor li jista’ jkollna.

  THE CHAIRMAN:  Jiena kont nissuġġerixxi li nagħmlu żewġ affarijiet; l-ewwel niskedaw in-numru ta' laqgħat, naraw meta nistgħu niltaqgħu u niffissaw l-ewwel laqgħa, pero` nippruvaw ukoll anke f'dan l-istadju inizjali, jekk hemm xi informazzjoni li xi Membru jew Membri ta' dan il-Kumitat minbarra dik l-informazzjoni li ġiet ippreżentata jkunu jixtiequ f'mument, ieħor, kieku jkollna indikazzjoni f'dan l-istadju żgur li fl-ewwel lalqgħa li jkun imiss il-Ministru jkun jista' jġib dik l-informazzjoni miegħu biex mill-ewwel inkunu nistgħu nwieġbu.  Issa ħalli nibdew l-ewwel parti jekk kulħadd qed jaqbel li nimxu b'dan il-mod, jiġifieri skedar ta' laqgħat.

  Issa jiena nista' nagħmel suġġeriment, jiġifieri nistgħu biex ikun hemm iż-żmien biex jekk hemm xi informazzjoni li trid tinġabar tilħaq tinġabar, jien nista' nissuġġerixxi t-Tlieta filgħodu u filgħaxija u l-Erbgħa filgħodu u filgħaxija, dak is-suġġeriment tiegħi pero` qed jgħiduli li filgħodu jkun hemm problema.  Hawn suġġeriment, il-membri min-naħa tal-gvern forsi jistgħu jikkummentaw ukoll, li nagħmlu l-ewwel laqgħa għada.  Jien kont nissuġġerixxi wkoll li mbagħad niffissaw ukoll għal nhar it-Tnejn filgħaxija. Mela jien kont nissuġġerixxi għada filgħaxija, it-Tnejn filgħaxija, it-Tlieta filgħaxija u  l-Erbgħa filgħaxija.  Hekk ikollna erba’ seduti ddedikati għal din id-diskussjoni.  Qed naqbeż l-Erbgħa għax l-Erbgħa hemm il-Public Accounts Committee, apparti diffikulta` oħra li jiena nkun imsiefer, se jkolli nsiefer għall-konferenza ta’ l-ILO pero` niġi s-Sibt.  Mela għada filgħaxija, it-Tnejn filgħaxija, it-Tlieta  fil-għaxija u  l-Erbgħa fil-għaxija.      

  ONOR. LEO BRINCAT:  Ma rridx inkun diffiċli, anzi nixtieq li naslu kemm jista’ jkun imma t-Tnejn għandi recording ta’ programm televiżiv li ma nistax inċaqlaq u jibda għall-ħabta tas-6:00 p.m. u naħseb ikolli sas-7:30 p.m. biex nasal.  

  ONOR. LAWRENCE GONZI:  Mela s-seduta tat-Tnejn nibdewha fis-7:30 p.m. filwaqt li l-ġranet l-oħra l-laqgħa tibda fis-7:00 p.m.   Mela l-ewwel seduta se ssir għada fis-7.00 p.m.  Hekk għandna erba’ seduti ffissati.  Issa naraw kif immorru fl-ewwel żewġ seduti u  jekk naraw li għandna bżonn iżjed seduti, allura niskedaw iżjed seduti.  Dak kien l-ewwel punt.

  It-tieni punt; kif se nimxu llejla u fis-seduti li ġejjin.  Jiena kont nissuġġerixxi li llejla ma jkunx hemm preżentazzjonijiet min-naħa tal-Ministru.  L-argument tiegħi huwa li jekk nistgħu sa għada jkollna available hawnhekk il-pjanti kollha bħalma kellna fil-proġett ta’ Manoel Island, esposti biex wieħed ikun jista’ jispjega u jifhem x’qiegħed jiġi allokat u x’mhux qed jiġi allokat  sa għada filgħaxija, u allura kif ikollna l-pjanti kollha hawnhekk issir l-espożizzjoni min-naħa tal-Ministru dwar is-sustanza tal-proposta, imbagħad minn hemm inkomplu mexjin, nidħlu fid-dettall u allura jekk taqblu li nagħmlu hekk nistgħu niftehmu li sa għada filgħaxija jkun hemm dawn il-pjanti esposti.

  Jekk naqblu fuq din allura l-aħħar mistoqsija li nkun imissni nistaqsi hija:  Jekk f’dan l-istadju, allavolja għadna fil-bidu u allavolja għad m’hemmx preżentazzjoni min-naħa tal-Ministru, imma jekk il-Membri tal-Kumitat għandhomx xi informazzjoni partikolari li jixtiequ li tinġabar min-naħa tal-Ministru u tinġieb quddiem dan il-Kumitat?  L-Onor. Charles Mangion.

  ONOR. CHARLES MANGION:  ?Jiena xtaqt, nassumi li saret, li t-tibdiliet bejn id-development brief oriġinarjament meta kienet ħarġet l-offerta, jiġifieri d-developent brief oriġinali, id-differenzi li hemm forsi section section jew inkella punt punt bejn id-development brief u l-kuntratt li għandna quddiemna biex wieħed jara fejn hemm kambjament u jistaqsi għalfejn saru u kif jistgħu jiġu ġustifikati.?

  THE CHAIRMAN:  Il-Ministru ta’ l-Ambjent.

  ONOR. FRANCIS ZAMMIT DIMECH (Ministru għall-Ambjent):  Naturalment din id-domanda tqum kull meta jkollna diskussjoni dwar kuntratti simili.  Naħseb b’mod spjegattiv wieħed ikun jista’ jidħol ovvjament fil-paraguni prinċipali, jekk hux daqshekk faċli li ssir forma ta’ skeda, naħseb li jkollna naraw matul il-laqgħa.

  ONOR. CHARLES MANGION:  Aħna qed nirriferu għall-punti prinċipali fejn kien hemm kambjamenti mid-development brief għal dak li għandna quddiemna.

  ONOR. FRANCIS ZAMMIT DIMECH:  Jiena nista’ anke fl-introduzzjoni nipprova nelenka d-differenzi prinċipali bejn id-development brief u dak li hawn propost fil-kuntratt, apparti li kif donnu qed naqblu li għada jkun hawn il-pjanti li juru l-affarijiet kollha b’mod dettaljat hawnhekk.  Forsi nieħu l-opportunita` nindika jien stess li l-ewwelnett meta qed ngħidu pjanti, hawn għandna kollox, biex niftehmu, diġa` fil-pakkett ta’ dokumenti pero` l-proċedura li normalment insegwu, kif għedt tajjeb inti, Sur President, hija li jkollna anke l-pjanti fuq boards biex anke jekk ikun hemm bżonn spjega teknika jkun aktar faċli li nsegwu fuqhiex qegħdin nitkellmu.  

  Hawn dokumet minnhom li fil-pakkett li ġie mqassam kien indikat “to be submitted”.  Ir-raġuni hi li l-gvern stess kien talab xi emendi fl-Articles of Association tal-Viset, ninsabu informati li se jkunu rreġistrati għada u bil-permess ta’ kulħadd jiena stess inġib dak id-dokument u nżidu ma’ dawn id-dokumenti li hawn hawnhekk.  ?Irrid nieħu l-opportunita` li dokument “D” – Articles of Association u Viset Plc jista’ jitqassam - il-mira tiegħi hi – għada filgħaxija.

  THE CHAIRMAN:  Hemm xi mistoqsijiet oħrajn jew informazzjoni oħra li forsi l-Membri tal-Kumitat jixtiequ li l-Ministru jipprovdilna?  Nassumi li dik hija l-pożizzjoni.  Issa hawnhekk nistgħu nagħmlu waħda minn żewġ affarijiet.  Jiena diġa` ssuġġerejt li fl-opinjoni tiegħi l-preżentazzjoni tiftiehem aktar jekk ikollna dawn il-pjanti ppreżentati u allura kont nissuġġerixxi li f’dan l-istadju nieqfu u naġġornaw, pero` jekk il-membri tal-kumitat jixtiequ li kif qegħdin hawnhekk għaddejjin b’din is-seduta l-Ministru bil-preżentazzjoni, jiena m’għandix diffikulta`.  Hawn il-qbil li l-preżentazzjoni tibda llum għax donnu m’hemmx għalfejn ikollna l-pjanti esposti biex wieħed isegwi. Nistgħu nsegwu minn fuq id-dokumenti.  Il-Minsitru Zammit Dimech.

  ONOR. FRANCIS ZAMMIT DIMECH:  Naturalment tkun allura mingħajr il-punti ta’ paraguni li għadhom kif intalbu. Jiena fil-fatt lestejt ftit punti ġenerali biex inkun tajt introduzzjoni għall-kuntratt li se niddiskutu u allura nieħu l-opportunita` li nispjegahom u forsi wkoll ninkwadra dak li għandna ppreżentat quddiemna fid-dawl ta’ policies tal-gvern u għaliex huwa rilevanti li jkollna dan il-kuntratt.  

  L-ewwelnett, b’mod ġenerali, hawnhekk qed nitkellmu fuq li tingħata konċessjoni ta’ art, naturalment prinċipalment fl-area ta’ Pinto l-Belt biex isir l-iżvilupp ta’ cruise liner passenger terminal u faċilitajiet oħra marbuta mal-fatt li fil-pajjiż hemm bżonn noloħqu l-faċilitajiet neċessarji biex mhux biss nattiraw dan it-tip ta’ turiżmu speċjalizzat lejn pajjiżna imma biex meta jiġi f’pajjiżna jkollu l-faċilitajiet adegwati.  U allura apparti li qed nitkellmu fuq cruise liner passenger terminal proprja, qed nitkellmu naturalment ukoll fuq li jkollok ferry terminal ieħor għal servizzi bejn Malta u pajjiżi oħrajn, mhux neċessarjament cruise liners, u li jkollok ukoll faċilitajiet oħra ta’ entertainment, leisure, retail activity li huma marbutin ma’ dan l-iżvilupp u li jagħmlu minn dan l-iżvilupp fit-totalita` tiegħu pakkett interessanti kemm mil-lat ekonomiku għall-pajjiż kif ukoll mil-lat kummerċjali għal min se jagħmel dan l-iżvilupp.

  Forsi tajjeb wieħed jibda billi jfakkar li matul l-aħħar ħames snin ġew Malta permezz ta’ ġiti fuq cruise liners 700,000 ruħ u għalhekk nistgħu ngħidu li dan huwa settur turistiku li qed jikber fl-importanza tiegħu u settur turistiku li rridu ninkoraġixxu aktar.  Irridu ngħidu wkoll li huwa fatt li fil-Mediterran, wara l-Karibew, qed nitkellmu fuq parti tad-dinja fejn għandek żieda fenomenali ta’ dawn il-cruise liners.  Aħna rridu naħdmu biex Malta tkun mhux biss port of call, jiġifieri fejn turisti minn cruise liners iżuru pajjiżna għal ftit sigħat, imma li nenfasizzaw aktar lil Malta bħala home port għal dawk il-kumpanniji ta’ cruise liners li jagħżlu li jibdew u jispiċċaw il-cruises tagħhom hawnhekk.

  Dan iwassal biex pajjiżna jkun hub għall-cruising fil-Mediterran u jwassal ukoll biex niġġeneraw attivita` akbar bl-ajru kif ukoll attivita` akbar għall-industrija turistika u għall-kummerċ.  Qed ngħid attivita` akbar bl-ajru naturalment għax jekk inti home port it-turisti jridu jiġu Malta biex imbagħad jaqbdu cruise liner minn hawnhekk u  jerġgħu jirritornaw Malta imbagħad imorru lura f’pajjiżhom.

  Issa aħna konna għamilna wegħda speċifika fil-programm elettorali li jinbena terminal għall-cruise liners u għedna wkoll li l-wegħda hija fil-kwadru ta’ l-iżvilupp ta’ prodott turistiku kulturali u li dan it-terminal marittimu jrid jgħin biex Malta ssir ċentru mnejn jibdew u fejn jintemmu ġiti u kruċjieri bil-baħar.  Issa għal dawn l-aħħar sentejn, bħala ministeru għall-ambjent, ikkoordinajna n-negozjati mal-consortium Viset.  Naturalment kien sar il-proċess tad-development brief, kien sar il-proċess ta’ min applika skond dak id-development brief, kien sar ir-rapport ukoll u abbażi ta’ dak ir-rapport kienet saret shortlisting fejn il-consorsium Viset kien indikat l-ewwel konsorzju li miegħu jridu jibdew in-negozjati.

  Illum, darba l-kuntratt huwa finalizzat, kull dettall huwa preċiżament issa l-istadju fejn aħna niddiskutu klawsola klawsola x’qegħdin nipproponu.  Irrid ngħid ukoll li f’dan il-każ segwejna dak li sar għar-rigward tal-proġett ta’ Manoel Island u Tigne`, li hu li aħna tlabna lill-konsorzju Viset li jagħmel ukoll il-proċeduri ta' outline development permit biex il-footprint ta' l-iżvilupp ikun definit mhux biss mil-lat ta' għoti ta' art b'ċens min-naħa tal-gvern jew għoti ta' art b'titolu ta' management - għaliex kif ikollna ċans nispjegaw meta nidħlu fil-klawsoli dettaljati għandek partijiet li huma mogħtija b'ċens u għandek partijiet ukoll li huma mogħtija b'titolu ta' management -  pero` apparti li d-drittijiet tagħna salvagwardjati bħala landlords, bħala gvern, ikun hemm ukoll il-prinċipji ewlenin ta’ l-iżvilupp imdaħħlin f'outline development permit għall-istess żvilupp.  Dan fil-fatt sar u għalhekk aħna mad-dokumenti li għandna quddiemna għall-approvazzjoni tagħna għandna  wkoll l-istess outline development permit.  

  Ridna wkoll niddiskutu mal-consortium Viset skeda dwar iż-żmien li se jieħu kull parti tal-proġett biex jitwettaq kif ukoll iddiskutejna mal-consortium dokument li huwa wkoll parti mid-dokumenti li għandna quddiemna, dwar il-prinċipji ta' restawr li jridu jkunu segwiti fil-partijiet storiċi mhux l-inqas l-istess stores ta' Pinto li kif nafu għandhom valur storiku kbir.  Dawn id-dokumenti kollha, bl-eċċezzjoni ta' dak id-dokument li rriferejt għalih qabel, huma quddiemna biex niddiskutu.

  Naturalment biex ngħid fil-qosor fuqhiex qed nitkellmu, qed ngħidu li l-ewwelnett dan huwa proġett li jinvolvi investiment mill-consortium Viset fil-minimum ta' Lm10 miljun.  Qed nitkellmu wkoll fuq li l-gvern jingħata mill-consortium Lm1.2 miljun f'ishma preferitenzjali li fuqhom il-consortium irid iħallas 10% bħala dividends kif ukoll 17.5% mill-qliegħ wara t-taxxa.  Barra minn hekk il-gvern se jitħallas ċens ta' Lm240,000 fis-sena li tkun riveduta fil-bidu ta' 14-il sena billi tiżdied b'20% jew b'ammont li jiddependi minn kemm jogħla l-indiċi tal-prezzijiet, skond liema jkun l-ogħla.  Jiġifieri l-gvern ipprova dejjem jiggarantixxi l-minimum return levels tiegħu.  Iċ-ċens wara jibqa' jkun rivedut b'dan il-mod kull ħames snin u l-konsorzju jrid iħallas lill-gvern kull sena – dan ukoll nixtieq nenfasizzah fil-bidu ta’ 'din id-diskussjoni għaliex huwa punt importanti ħafna – 15% mill-kera ta' bini u faċilitajiet u 10% mid-dħul li jkollu mill-passiġġieri u mill-operazzjoni tal-cruise liners.  

  Iċ-ċens ta' l-art li fuqha se jsir il-proġett se jkun għal 65 sena u ċ-ċens ma jinkludix il-mollijiet, il-kappella, is-substation ta' l-elettriku bħala punti prinċipali.  Naturalment meta naraw il-kuntratt nidħlu wkoll f'aktar dettall dwar dak li ma jinkludix.  

  Dan huwa forsi l-ewwel kuntratt ta' din l-entita` li qed indaħħlu fih il-prinċipju ta'  parteċipazzjoni mill-profitti tal-kumpannija, jiġifieri għandek it-terminu ta' ċens li huwa iqsar minn dak li normalment niddiskutu -  għalija din diġa` hija nnovazzjoni importanti -  għandek il-kunċett ta' preference shares -  li huwa kunċett li ġieli wżajna f'kuntratti oħra - b'rata tajba fuq id-dividends għax naturalment il-kumpannija jkollha dritt li dawn l-ishma preferenzjali tifdihom, u allura ridna li jkun hemm return adegwat għall-gvern fit-terminu sakemm dawk l-ishma preferenzjali jkunu f'idejna, għandek id-distinzjoni ċara bejn dak li hu ċens, bejn dak li huwa management jew bejn dawk li huma prinċipji li jixxebħu ma' encroachment fil-kuntratt, skond naturalment dak li aħna naraw fl-areas differenti ta' l-istess kuntratt, imbagħad għandek il-prinċipju importanti ta' parteċipazzjoni fl-introjtu tal-kumpannija ħalli jkun hemm verament sitwazzjoni fejn għandna interess reċiproku fis-suċċess ta' dan il-proġett.

  L-obbligi prinċipali tal-consortium huma l-ewwelnett li jiżviluppa l-cruiseliner passenger terminal u l-international sea passenger terminal kif irriferejt aktar kmieni, jirrestawra u jiżviluppa mill-ġdid il-bini qadim li hemm fuq is-sit li se jingħata b'ċens.  Dan ir-restawr jinkludi l-bini magħruf bħala Pinto Stores, Forni Stores kif ukoll il-power station il-qadima.  Il-consortium jintrabat ukoll li jibni mill-ġdid il-faċċati ta' Pinto Stores li hemm imwaqqa', kif nafu għandna parti li kienet twaqqgħet minn Pinto Stores fil-gwerra.

  Il-consortium huwa obbligat ukoll li jibni triq ġdida, li tgħaqqad il-Belt Valletta mal-Marsa, liema triq tgħaddi minn wara Pinto Stores u t-triq tieħu post dik eżistenti u darba titlesta tgħaddi għand il-gvern flimkien ma' l-inħawi fuqha u taħtha.  Il-consortium qed jintrabat li jibni bini alternattiv għall-uffiċċji tal-Malta Maritime Authority u uffiċċji oħra relatati mal-port, il-consortium huwa marbut ukoll li jagħmel ix-xogħol kollu permanenti u mhux li jkun neċessarju fuq il-mollijiet biex ikunu operati t-terminals, huwa marbut ukoll li jagħmel dak il-landscaping neċessarju biex ikun hemm aktar enfasi fuq dawk il-partijiet speċjali ta' interess, u huwa marbut ukoll li jibni post alternattiv għal dawk l-azjendi li se jkunu affetwati mill-proġett.  Il-cruise passenger  terminal se jkun fil-power station il-qadima filwaqt li Pinto Stores se jintużaw għal faċilitajiet kulturali u ta' divertiment u Forni Stores għall-ħwienet.

  Il-proġett kollu tal-Valletta Cruise Terminal se jieħu erba' snin biex jitlesta.  Ix-xogħol ta' restawr, il-blokk biex jakkomoda terzi, il-car parks, l-uffiċċji ta' l-Awtorita` Marittima, kif ukoll il-faċilitajiet tal-moll, iridu jitlestew fi żmien 18-il xahar filwaqt li l-cruise passenger terminal u t-triq iridu jitlestew fi żmien sentejn u l-aħħar sentejn għandhom ikunu dedikati għall-bini tal-ferry terminal, is-sala tal-bagalji u għall-bini li se jsir ġewwa Pinto Stores u Forni Stores.  Il-proġett tal-Valletta Cruise Terminal nemmen li għandu jqiegħed lil Malta fuq il-mappa ta' ġiti, kruċjieri, pero` apparti hekk – naħseb li wieħed irid jenfasizza dan ukoll – il-ħsieb huwa li jkun ta kontribut ieħor qawwi biex il-kapitali ta' pajjiżna terġa tingħata l-ħajja.

  Ma naħsibx li għandi għalfejn nirriferi għal inizjattivi oħra, apparti tal-proġett li jaqgħu taħt il-proġett ta' rijabilitazzjoni tal-Belt Valletta jew xogħol fil-Belt Valletta li jolqot il-parti tad-daħla tal-belt kapitali tagħna, pero` naturalment huwa fatt li dan il-proġett jinkwadra wkoll f'kuntest aktar wiesa', f'kuntest ta' rijabilitazzjoni akbar għall-Belt kapitali u fil-kuntest ukoll ta' dak li għad irid isir fid-daħla ta' Bieb il-Belt, apparti ta' dak li diġa` sar bħalma kien il-proġett tal-Kavallier ta' San Ġakbu.

  Naturalment din hija l-ewwel opportunita` li nitkellem biex nispjega dan il-kuntratt għaliex ġejna direttament f'dan il-Kumitat anke mingħajr ma tkellimna b'xi mod fit-tul f'xi domandi parlamentari fil-Parlament kollu, u allura nieħu l-opportunita` biex nirringrazzja lil kulmin għen biex in-negozjati, anke jekk kienu iebsa f'diversi ħinijiet, waslu għall-konklużjoni tagħhom u f'dan is-sens naturalment il-backup kollu li jkollna kemm nies fil-ministeru, nies barra l-ministeru, mid-dipartiment ta' l-artijiet, mill-Awtorita` Marittima, ħdima wkoll ma’ l-Uffiċċju ta’ l-Avukat Ġenerali li naħseb li huma – barra mill-ministeru – li ħadmu b'mod regolari magħna, li ħdimna biex inkunu nistgħu nippreżentaw din id-dokumentazzjoni għall-iskrutinju l-ewwel ta’ dan il-Kumitat u skond l-eżitu f'dan il-kumitat u forsi wkoll tal-Parlament..

 THE CHAIRMAN:  Grazzi.  Nistieden lill-Membri tal-Kumitat biex jekk għandhom xi mistoqsijiet jew xi punti ta' kjarifika li jixtiequ jagħmlu lill-Ministru, iressquhom.  L-Onor. Mifsud Bonnici.

  ONOR. CARMELO MIFSUD BONNICI:  Onor. Ministru, smajtek titkellem dwar il-partijiet ta' Pinto Wharf li waqgħu fil-gwerra u li issa se jerġgħu jsiru.  Tista' jekk jogħġbok tagħti ftit aktar dettalji ta’ kif se jsir dan ix-xogħol?

  THE CHAIRMAN:  Il-Ministru.

  ONOR. FRANCIS ZAMMIT DIMECH:  Hawn dokument msejjaħ "Restoration and redevelopment specification" fejn għandek il-prinċipji li wieħed irid isegwi preċiżament biex dan il-bini ta' Pinto b'mod partikolari, fejn inti għandek parti tiegħu imwaqqa', tkun restawrata.  Imma l-prinċipju b'mod ġenerali huwa li wieħed jerġa' anke jagħti linja kontinwa ta' dawn l-istores ta' Pinto li aħna issa ilna nafuhom is-snin twal b'fetħa bejniethom u li wieħed permezz ta' dan il-proġett ikun reġa' integra fit-totalita` tagħha l-faċċata ta' dawk l-istores.  Huwa evidenti li wara l-faċċata u t-tip ta' żvilupp u intervent ġewwa huwa żvilupp u intervent li jrid jiffaċilita` użi ġodda li se jsiru minn dan il-bini, minn dak li baqa' eżistenti u mill-ġdid li se jkun qed isir, imma huwa fatt ukoll li dik in-nuqqas ta' kontinwita` terġa' tkun restawrata billi terġa' tinbena.  Jiġifieri dan huwa l-intervent prinċipali pero` imbagħad għandek dan id-dokument li jagħti ....

  ONOR. CARMELO MIFSUD BONNICI: Jiġifieri l-partijiet interni mhux se jerġgħu jsiru kif kienu oriġinarjament fil-pjanti ta' żmien il-Kavallieri imma se jinbnew għall-bżonnijiet moderni tal-lum.  

  ONOR. FRANCIS ZAMMIT DIMECH:  Iva, pero` jkun hemm riintegrazzjoni fil-faċċata u fid-dokument li huwa parti minn dak li se jkun obbligu kontrattwali, għaliex dan ukoll irid ikun iffirmat mill-konsorzju ma' l-att finali, għandek l-ewwelnett summary b'mod ġenerali ta' dak li qed nippruvaw nagħmlu, għandek imbagħad il-kuntest storika ta' l-importanza ta' dan ir-restawr, inkluż informazzjoni storika fuq Pinto Stores, fuq Forni Stores u fuq il-power station il-qadima, mela għandek l-interventi ta' restawr li huma fuq dawn it-tliet siti storiċi, imbagħad għandek b'mod dettaljat dak li jrid isir kemm f'Pinto Stores, kemm f'Forni Stores u kemm fil-power station li hija t-taqsima numru 4 ta' dan id-dokument.

  ONOR. CARMELO MIFSUD BONNICI:  Pero` il-kappella jekk smajtek sew se tibqa' maqtugħa barra.  Din kienet diġa` ġiet restawrata u ħadet award ta' l-Ewropa.  Jiġifieri dik se tibqa' maqtugħa barra u se tibqa’ taħt il-gvern.  

  ONOR. FRANCIS ZAMMIT DIMECH:  Iva, il-kappella ma dehrilniex. l-ewwelnett għax hija kappella pero' apparti hekk, kif għedt tajjeb u qed tfakkar inti lil dan il-Kumitat, il-kappella kienet fil-fatt ġiet restawrata, ingħatajna ġieħ anke f'livell internazzjonali ta' dak ir-restawr -  ħadmu ħafna fuqha anke l-iskola ta' Ġilormu Cassar apparti nies oħra -  jiġifieri hija ġawrha u iva, nikkonferma li l-kappella u l-kmamar direttament annessi magħha, fil-fatt ...

  ONOR. CARMELO MIFSUD BONNICI:  Iż-żewġt ikmamar kbar enormi fil-ġenb tagħha, ukoll huma barra?

  ONOR. FRANCIS ZAMMIT DIMECH:  Il-kmamar il-kbar le għax dawk huma kontinwazzjoni tal-Pinto Stores, pero` il-kmamar immedjatament magħha iva.  

  ONOR. CARMELO MIFSUD BONNICI:  Jiġifieri se jibqgħu l-funzjonijiet reliġjużi?

  ONOR. FRANCIS ZAMMIT DIMECH:  Iva, kollox eżatt kif inhu bi dritt naturalment ta' aċċess totali favur il-pubbliku għall-istess kapella.

  ONOR. CARMELO MIFSUD BONNICI:  Hemm stima bejn wieħed u ieħor kemm se tiġi tiswa' l-ispiża biex isir ir-restawr tagħhom dawn kollha?  U x'inhu t-time frame li wieħed qed iħares lejh biex dawn jitlestew?

  ONOR. FRANCIS ZAMMIT DIMECH:  L-istima nkun nista' nġib dettalji aktar forsi fis-seduta ta’ għada filgħaxija pero` rigward it-time-frame jidhirli li diġa` ndikajt fejn għedt li meta qed nitkellmu dwar l-obbligu ta' terminu, qed ngħidu li l-proġett fit-totalita` tiegħu jrid jieħu erba' snin biex jitlesta pero` il-parti tar-restawr hija inkluża fl-ewwel parti ta' xogħlijiet li jridu jsiru u allura hija parti li trid tkun lesta fi żmien 18-il xahar.

  ONOR. CARMELO MIFSUD BONNICI:  Jiġifieri fi żmien 18-il xahar minn meta jiffirmaw il-kuntratt?  

  ONOR. FRANCIS ZAMMIT DIMECH:  It-terminu jkun mill-ħruġ tal-permessi finali ta' l-Awtorita' ta' l-Ippjanar.  F'schedule 5 għandek it-termini kollha.

  ONOR. CARMELO MIFSUD BONNICI:  Jiena rajtha schedule 5 pero` ma tantx hija indikattiva, hemm ħafna linji indikattivi li jiżvijjawk.

  ONOR. FRANCIS ZAMMIT DIMECH:  Jiena tajt summary tal-punti prinċipali.  Inti għandek it-totalita`, għandek erba' snin total, imbagħad għandek il-phase 1A li kollha kemm hi hija 18-il xahar.  Imbagħad għandek anke dawk it-18-il xahar kif se jitqassmu; jiġifieri għandek sitt xhur għall-applikazzjoni biex issir, submittal tal-full development application, u l-proċess ta' l-Awtorita` ta' l-Ippjanar, mela dak huwa kkalkulat dejjem fil-perjodu ta' sitt xhur, imbagħad għandek il-construction phase, fil-fatt l-application biss hija sitt xhur, imbagħad għandek l-oħrajn jiġu 12-il xahar.  

  ONOR. CARMELO MIFSUD BONNICI:  Mal-Planning Authority ma kien hemm l-ebda approach s'issa fuqha, għad iridu jiġu sottomessi l-pjanti hux hekk?

  ONOR. FRANCIS ZAMMIT DIMECH:  Le, kien hemm ħafna approach.  Għandna wkoll outline development permit, jiġifieri l-prinċipji ta' l-iżvilupp prinċipali, l-Awtorita` ta' l-Ippjanar tat il-go ahead tagħha.  Hawn għandna l-istess vantaġġ li għamilna fil-proġett ta'  Manoel Island u Tigne`, li kien l-ewwel wieħed fejn imxejna b'dak il-prinċipju u fejn donnu kien hemm qbil minn kulħadd li fejn ikun umanament possibbli li nimxu b'dak il-mod, nimxu b'dak il-mod.  U allura parallelament man-negozjati konna tlabna lill-consortium jagħmel il-proċedura ta' l-outline development permit.

  THE CHAIRMAN:  Grazzi.  L-Onor. Mangion.

  ONOR. CHARLES MANGION:  Xtaqt inkun naf minn min hu fformat il-consortium jew il-kumpannija Viset plc, iżda rigward il-finanzjament jekk dan il-proġett huwa stmat li se jqum Lm10 miljun.  Kemm minn dawn l-Lm10 miljun se jkun finanzjament li ġej minn membri li jagħmlu l-istess kumpannija, jiġifieri jkun their own investment, kemm hemm minnu li huwa investiment esteru, ġej direttament minn barra, u x'se jkun il-finanzjament lokali mill-banek?  Jekk din ġiet diskussa taħt id-dawl li meta konna qegħdin nitkellmu fuq il-proġett ta' Manoel Island, fuq l-ewwel fażi il-consortium kien ħareġ bħala its own investment kważi terz mill-investiment rikjest.  It-tielet, xtaqt nistaqsi dwar l-involviment jew il-parteċipazzjoni tal-gvern.  Il-profitt, 17.5% mill-profitt jakkrexxi lejn il-gvern.  Hawnhekk naħseb qegħdin nitkellmu fuq il-profit net u wara t-tnaqqis tat-taxxa jiġifieri mhux il-gross u meta mbagħad qed ngħidu wkoll li l-gvern se jkollu 10% mid-dħul, dik hija bħala taxxa li se tkun imposta bħala taxxa jew inkella bħala parti mill-participating profit li huwa tal-gvern?  

  THE CHAIRMAN:  Il-Ministru.

  ONOR. FRANCIS ZAMMIT DIMECH:  L-ewwelnett rigward l-elementi kollha li jiffurmaw il-consortium Viset, kif wegħedt aktar kmieni, għada nkun nista' nġib ukoll id-dokument finali tal-consortium bix-shareholding u l-kompożizzjoni kollha u naħseb li jkun prodenti li nippreżenta dak id-dokument għaliex filwaqt li l-key players niftakruhom u naħseb li kulħadd jafhom pubblikament, nista' nibda nsemmi l-ismijiet ta' kumpanniji Maltin jew nies magħrufa ma nkunx qed nagħti l-breakdown preċiża jew nista' nħalli wkoll xi shareholding barra.  Pero` nista' għada stess ma' dak id-dokument naturalment nispjega.  Li nista' ngħid ukoll li dak id-dokument se jindika li għandek element ta' parteċipazzjoni barranija fost ix-shareholding, m'hijiex xi parteċipizzjoni f'xi livell kbir pero` hija parteċipazzjoni li anke torbot mat-tip ta' investiment li qed isir u anke ma’ li jkollok attirazzjoni fid-dinja ta' cruiseliners traffic min-nies li diġa` f'pajjiż ieħor, f'dan il-każ fl-Amerika, jaħdmu direttament f'din il-linja, pero` wkoll hawn il-breakdown u l-persentaġġi naturalment nistgħu nidħlu f'dettall aħjar għada.  Naturalment apparti ix-shareholding agreement u l-livell ta' shareholding li għandhom kull kumpannija, aħna mhux qed nobbligawhom, kif m'għamilniex f'kuntratti oħra wara kollox, dwar l-investiment jekk jinġiebx minn Malta jew minn barra, pero` naħseb li hemm players magħrufa sew kemm Maltin apparti bil-parteċipazzjoni barranija, li żgur jiggarantixxu s-suċċess tal-proġett.  Rigward iż-żewġ persentaġġi ta' profitt, waħda hija marbuta mar-return fuq il-preference shares, jiġifieri s-17.5% on profit after tax u wara ċertu livell ta' profitt biex inkunu preċiżi, kif nindikaw mill-eżami tal-kuntratt hija biex ikun hemm return ogħla mill-10% jekk il-profitti jkunu kbar waqt li l-oħra m'hijiex intiża bħala taxxa, imma hija ntiża biex il-gvern ikollu l-kunċett ta' parteċipazzjoni fil-qliegħ li se jkun hemm permezz ta' l-operat ta' dan il-cruiseliner terminal  u tal-faċilitajiet kollha marbuta miegħu, iggarantit il-qliegħ favur il-gvern bir-rata taċ-ċens li allura dak ikun il-minimu garantit, u jekk ikollok qliegħ li l-persentaġġ għall-gvern jibqa' taħt l-ammont ta' ċens il-gvern xorta jdaħħal iċ-ċens, pero` jekk il-persentaġġ ikun għola miċ-ċens il-gvern jieħu l-ogħla rata.  Jiġifieri - naturalment anke mill-esperjenza tiegħek professjonali tifhem il-paragun li qed nagħmel - dan qisu bħal meta, għall-argument, xi ħadd jikri ħanut, il-ħanut ikun post fejn huwa traffikuż, kummerċjali ħafna, għandek andamenti u prospetti 'l quddiem, u tagħmel kemm tagħmel rata kummerċjalment favorevoli bħala sid il-post fuq dak il-ħanut, tibqa' dejjem bid-dubju jekk meta jgħaddi ż-żmien jew meta l-attivita` kummerċjali ta' dak il-ħanut tikber ħafna, inti bħala sid il-post mhux qed tieħu r-return adegwat għalik.  U allura f'xi kuntratti qed jiddaħħal il-kunċett li tagħmel element, naturalment b'kalkoli finanzjarji preċiżi ta' profit sharing.  Pero` naturalment ma tkunx se tmur imbagħad fl-estrem l-ieħor li jekk għall-argument il-ħanut jgħidlek:  Isma', hawnhekk ma begħet xejn jew biegħejt ħanf inqas milli ħsiebna, inti lanqas iddaħħal il-livell minimu li inti ridt bħala kera u allura inti tagħmel li se tistabilixxi dan il-livell perċentwali fuq l-introjtu li se jkollok, pero` ngħidlu li ċ-ċens li rrid huwa dan, dak qed nikkalkulah bħala l-minimu, jekk it-turnover tiegħek meta tikkalkula li l-persentaġġi jiġu taħt il-minimu jew il-livell tal-minimu, allura nieqfu hemmhekk, jekk ikun taħt xorta jrid jagħtik il-minimu, jekk jaqbeż dak il-minimu, naturalment trid tagħtini r-rata addizjonali biex il-parteċipazzjoni tiegħi bħala sid tibqa' tirrifletti s-suċċess ukoll ta' dik l-azjenda kummerċjali.  

  Dan huwa l-prinċipju li mxejna bih, normalment ma tantx nagħmluh f'kuntratti tal-gvern ta' din l-entita` jidhirli pero` li daħal f'kuntratti ta' entita` iżgħar, u naħseb li kien tajjeb li hawn nagħmluh.  Ma naħsibx li tista' tispjega din bħala taxxa.  

  ONOR. CHARLES MANGION:  Imma fuq it-10% fuq it-turnover mhux fuq is-17.5% tal-profitt li qed tgħidli li huwa net.  Jiġifieri jekk qed nifhem sew huwa li għandek 10% of total turnover, pero` imbagħad dak jitnaqqas minnha, minn dik it-totalita`, iċ-ċens li jkun qed jitħallas u mbagħad trid tħallas id-differenza.  Pero` kemm-il darba dak it-10% jiġi inqas miċ-ċens they have to top up biex iħallsu ċ-ċens li jkun dovut kull sena.  

  ONOR. FRANCIS ZAMMIT DIMECH:  Korrett, qed tifhem tajjeb.

  ONOR. CHARLES MANGION:  U l-kontrolli li se jkollu l-gvern biex jassigura li dik it-turnover tiġi recorded, se jkollu xi persuna addetta li tikkontrolla b'xi mod anke fiżikament fuqha din?  

  ONOR. FRANCIS ZAMMIT DIMECH:  B'mod ġenerali rriservajna ċerti prinċipji ta' audit fuq dak li jkun qed isir mill-kumpannija b'riżerva anke li jkunu jridu jippreżentawlna accounts, b'riżerva ta' verifika, bi klawsola wkoll li tipprovdi li jekk jiddaħħlu xi prattiċi li b'xi mod ikunu intenzjonati biex jillimitaw lill-gvern milli jieħu l-persentaġġ dovut lilu dawk il-prattiċi jkunu awtomatikament nulli u llegali, jiġifieri hemm prinċipji ġenerali.  Naturalment ma stajniex indaħħlu prinċipju li jkollok xi kuntatt elettroniku dirett bejn il-point of sales u xi uffiċċju tal-gvern, jiġifieri mhux f'dak il-livell biex niftehmu.

  ONOR. CHARLES MANGION:  Imma jien inkun nista' nassumi li per eżempju r-rati – għaliex dan fl-aħħar mill-aħħar tkun taf kemm jidħlu cruiseliners u kemm jinżlu passiġġiera piu` o meno ħalli nitkellmu b'mod ġenerali.  Iċ-charges li jkunu qed jiċċarġġjaw dawn il-kumpanniji, il-gvern se jkollu konjizzjoni taħhom, ikun jaf, għax għallinqas ikun jista' jikkalkula hu min-naħa tiegħu biex jara li dawk il-figuri li qed jagħtuh ikunu qed jirrispekkjaw effettivament dak l-introjtu.  

  ONOR. FRANCIS ZAMMIT DIMECH:  Iċ-charges mhux biss il-gvern ikollu konjizzjoni tagħhom permezz ta' l-Awtorita` Marittima imma għandu dritt ukoll japprovahom.  Fil-fatt hemm ħafna punti dettaljati fuq din id-domanda partikolari aktar mill-kuntratt innifsu fil-liċenzja li se tagħti l-Awtorita` Marittima lill-konsorzju biex dan jopera servizz ta' cruiseliner terminal.  Għax hawn għandna dan il-fenominu wkoll biex ngħidlu hekk.  Hawnhekk inti m'għandekx żvilupp kummerċjali bħal ta' Manoel Island  u Tigne` jew bħal tal-Kottonera fejn qed isir żvilupp kummerċjali li tiftiehem ma' min qed jagħmel l-iżvilupp, il-mix ta' l-iżvilupp u tieqaf hemm.  Hawnhekk f'ċertu sens l-iżvilupp kummerċjali jolqotlok ukoll parti mis-servizz infrastrutturali li pajjiż irid joffri.  Jiġifieri l-cruiseliner terminal huwa l-ekwivalenti għal cruiseliners ta' dak li huwa air terminal għall-ajruplani.  Mela aħna naturalment għandna interess li dak is-servizz partikolari, naturalment dan il-prinċipju ma japplikax imbagħad jekk jagħmlu sensila ta' ħwienet jew attivitajiet ta' leisure, pero` dan il-prinċipju japplika għas-servizzi li inti trid toffri lill-cruiseliners jew ferry boats li jiġu f'pajjiżna.  Hemmhekk f'ċertu sens qed tidħol f'servizz li fil-passat forsi kien anke jingħata mill-gvern pero` illum it-tendenza hija li ma jingħatax mill-gvern.  U allura hemmhekk hemm il-kontroll tal-konjizzjoni tat-tariffa, il-kontroll ta' l-approvazzjoni tat-tariffa u naturalment il-kontroll li inti tkun taf ben tajjeb kemm ġew passiġġieri bil-cruiseliners jew bil-ferry boats minħabba kontrolli ta' emigrazzjoni u kontrolli oħra kollha li aħna qed nirriservaw bħala funzjoni tal-gvern.

   ONOR. CHARLES MANGION:  Rigward it-timeframe, jiġifieri t-totalita` tal-proġett se jieħu four years from date of commencement.  L-approval tal-Planning Authority huwa f’fażi outline jew inkella qiegħed fid-dettall?  Li qed ngħid, jiġifieri niġi għal dan, jiġifieri jekk effettivament sakemm ikun hemm l-approval tal-Planning Authority tieħu d-dewmien li konswetudinalment imdorrija tieħu l-Planning Authority, dawn l-erba' snin jispiċċaw fis-sena 2015.  Sempliċement qed ngħid dan li meta ngħidu four years naħseb li huwa timeframe raġjonevoli ħafna biex tlesti dan il-proġett.  Imma għandna xi idea dwar meta se jibda?

  ONOR.  FRANCIS ZAMMIT DIMECH:  Naturalment lill-Awtorita` ta' l-Ippjanar inħalluha dejjem fil-liberta` li tara l-konsiderazzjonijiet rilevanti mil-lat tagħha.  Pero` il-fatt li hawn outline permit diġa` u l-fatt li d-diskussjoni saret diġa` up front ma' l-Awtorita` ta' l-Ippjanar dwar l-entita` ta' żvilupp, il-volum ta' żvilupp, il-mix ta' żvilupp u b'diskussjonijiet mill-aktar dettaljati, u jien informat li l-konsorzju diġa` qed jaħdem naturalment fuq il-pjanti dettaljati, jagħtina kuraġġ li le, ma jkunx hemm estenzjoni ta' dan iż-żmien.  Aħna qed nikkalkulaw diġa` li s-submittal tal-pjanti dettaljati ssir fl-ewwel sitt xhur u li mbagħad allura dawk is-sitt xhur stess ikunu nkwadrati fit-total ta' l-erba' snin li qed nippjanaw.  Imma l-kontroll ma stajniex immorru oltre dan u li għandek l-outline development permits.  Issa outline development permit jobbliga lill-Awtorita` li sakemm ma jkollokx devjazzjonijiet kbar, naturalment timxi skond l-outline development permit.  Jekk nistgħu bħalissa nitkellmu b'saqajna fl-art minn esperjenza konkreta, il-proġett ta' Manoel Island u Tigne` fejn imxejna bl-istess mod, m’aħniex qed naraw xi diffikultajiet kbar almenu apparti xi affarijiet żgħar li jqumu minn żmien għal żmien in konnessjoni mal-proċess ta' l-ippjanar, preċiżament għax kellek outline development permit qabel.  

  ONOR. CHARLES MANGION:  Fid-dawl li hawnhek qegħdin ntkellmu fuq port, li ovvjament bħala port għandu ċerta importanza strateġika anke fil-pajjiż, anke bħala element ta' sigurta`, il-gvern ħaseb għal xi ċirkostanzi fejn effettivament għandu mnejn ikun irid jerġa' jieħu over dik il-proprjeta` f'ċerti ċirkostanzi imbagħad effettivament x'tista' tkun il-liability tiegħu lejn il-konsorzju?  Hawnhekk qed nitkellmu f'każ ta' emerġenza jew f’xi każ ieħor fejn is-sigurta` tal-pajjiż tisboq kwalunkwe interess ieħor.  

  ONOR. FRANCIS ZAMMIT DIMECH:  Iva, ġew issalvagwardjati kollha.  Id-dritt ta' l-intervent tal-gvern f'każ ta' emerġenza, id-dritt ta' l-intervent tal-gvern -  meta ngħid intervent tal-gvern inkluż li jopera il-faċilitajiet li qabel sejjaħtilhom infrastrutturali, jiġifieri li jopera l-cruiseliner terminal jew il-ferry terminal f'każ anke l-consortium għal xi raġuni ma jkunx qed jagħmel dik il-funzjoni hu, jiġifieri irrispettivament minn jekk ikollokx emerġenza nazzonali jew le, naturalment f'każ li jkollok default fuq il-kuntratt u li allura l-gvern jidħol hu biex jagħmel dak li hemm bżonn, apparti li għamilna diversi riżervi dwar l-użi li l-gvern irriżerva għal skopijiet pubbliċi, insemmi waħda li ma naħsibx li taqa' taħt emerġenza u taħt xejn minn dak li għedna s'issa, per eżempju f'Malta jkun hawn żjarat minn vapuri ta' stati barranin.  Dik hija funzjoni ta' gvern mhux funzjoni ta' konsorzji kummerċjali u allura l-gvern jista' jitlob lill-konsorzju ħalli dawn iż-żjarat ta' natura statali, ta' natura reċiproka bejn pajjiż u ieħor, u jrid li l-faċilita` tkun provduta u l-konsorzju jrid jipprovdi l-faċilita`.   Jiġifieri kemm f'emerġenza, kemm jekk ikollok default f'operazzjoni li tolqotlok dak is-servizz, kemm jekk hemm xi funzjoni tal-gvern li rridu li tibqa' kontinwa u anke f’ċirkostanzi oħrajn speċjalment jekk ikollok xi ksur tal-kuntratt.

  ONOR. CHARLES MANGION:  Fil-każ tas-sigurta` naħseb hija ċara, imma fil-każ li jkollna visiting vessels ta' stati oħrajn ta' natura militari, ħafna drabi jkunu viżiti ta' kordjalita`.  Jekk imbagħad il-konsorzju jkollu programm ta' operat, ta' liners, allura jkollu bżonn il-berthing hu għall-programm li ħafna drabi jkun minn qabel dan, għax dan ikun ħafna drabi kkuntrattat minn sena għal sena bħalma jaħdem fis-sistema turistika.  Jekk il-gvern ikollu bżonn tal-berthing facilities hemmhekk, min jieħu s-sopravvent imbagħad?  Il-konsorzju jew inkella l-gvern għax speċi jkun irid hemmhekk dawk il-berthing facilities?  U jekk jiġri dan, min se jikkumpensa lill-konsorzju minħabba t-telf li jista' jsofri u d-danni li jkollu jħallas?  

  ONOR. FRANCIS ZAMMIT DIMECH:  Dak li huwa provdut fil-kuntratt – imbagħad niġu għall-artikli speċifikament għalih – huwa li l-gvern għamel terminu li fih javża lill-konsorzju ...  (Interruzzjonijiet)  Jekk ma jkunx jista' l-ewwelnett il-gvern għandu parti mix-xatt li se jibqa' jżomm għalih, jiġifieri ejja nagħmluha ċara.  Aħna m’aħniex qed ngħidu li l-area kollha tax-xatt tal-Belt hija kollha mogħtija għall-iżvilupp.  Jiġifieri l-gvern għandu parti mix-xatt li se jibqa' jirriżerva għalih f'kull każ.  Mela anke għandek l-akbar salvagwardja.  Jekk ikollok sitwazzjonijiet oħrajn... Aħna hawnhekk iċċekjajna anke ma' ministeri oħrajn, iċċekjajna anke l-prattika fuq dawn iż-żjarat per eżempju mal-ministru għalll-affarijiet barranin, kemm hu t-termini li aħna nkunu rridu bil-quddiem u naturalment għamilna anke fil-kuntratt terminu iqsar biex inkunu safe u dak it-terminu iqsar pero` irridu nagħtuh bħala notice period lill-consortium.  

  Jekk tiġi xi ċirkostanza fejn it-terminu jiġi iqsar minn dak li stipulajna, fejn lanqas nistgħu nużaw il-kumplament tax-xatt li żammejna f'idejn il-gvern, naħseb li hemm irridu nippruvaw naslu fi ftehim inkella huwa evidenti li jkollna responsabblita` għan-nuqqas jew telf kummerċjali li jsofri l-konsorzju jekk m'hemmx natura wkoll ta' emerġenza jew ta’ sigurta` għaliex imbagħad jekk ikollok dawk, dawk jirħbu dejjem.

  ONOR. CHARLES MANGION:  L-aħħar mistoqsija ġenerali.  Naf li ħafna mix-xogħol ġie ddevvjat il-Freeport, imma x-xogħol li hemm fil-port, kien hemm xi diskussjonijiet mal-ħaddiema?  Se jkunu effetwati?  Jekk iva, kif se jkunu affetwati fil-ħidmiet u l-areas li għandhom taħt il-kontroll tagħhom s'issa?

  ONOR. FRANCIS ZAMMIT DIMECH:  Jekk qed nitkellmu dwar areas fis-sens ta' uffiċini li jokkupaw, meta inti ...  (Interruzzjonijiet)  Le, il-ħaddiema tal-port jibqgħu jaħdmu bħala ħaddiema tal-port mingħajr ebda diffikulta`.  

  ONOR. CHARLES MANGION:  Jiġifieri l-inġenji tal-ħaddiema tal-port qegħdin fuq partijiet oħra mill-kumplament tal-port, jiġifieri se jibqgħu joperaw separatament mill-area allokata lil dawn il-cruiseliners, mhux se jkun hemm overlapping ta' l-istess faċilitajiet?

  ONOR. FRANCIS ZAMMIT DIMECH:  Jekk qed titkellem fuq livell ta' uffiċini għandek xi uffiċini li jkun jagħmel sens li jiċċaqilqu mal-faċilitajiet ta' l-Awtorita` Marittima pero` mingħajr ebda diffikulta` u mingħajr ebda inkonvenjent u li jibqgħu xorta waħda fl-area tal-port, jekk qed nitkellem fuq il-ħaddiema tal-port mil-lat ta' l-operat jew is-servizzi li joffru jew kif jaħdmu fil-port, naturalment jibqgħu jaħdmu bil-prattiċi normali.  Aħna m’aħniex qed nibdlu hawn bl-ebda mod il-prattiċi tal-port jew kif jopera l-port.

  ONOR. CHARLES MANGION:  Is-site li qed jużaw illum biex iħottu u jgħabbu, aktar biex iħottu, dak se jibqa' tagħhom, mhux se jkun inkorporat fiċ-ċessjoni?  

  ONOR. FRANCIS ZAMMIT DIMECH:  F'liema sens?

  ONOR. CHARLES MANGION:  Jiena qed nimmaġina li llum il-ħaddiema tal-port hemm areas fejn għandhom inġenji, cranes, eċċ., li jużawhom huma għall-ħatt ta' merkanzija.  

  ONOR. FRANCIS ZAMMIT DIMECH:  Jekk il-Kumitat jaqbel li nibdew illum stess li jkollna forsi interventi mill-esperti …. 

  THE CHAIRMAN: Jiena ħallejt ħafna mill-mistoqsijiet u t-tweġibiet jibqgħu għaddejjin pero` ħafna mill-punti li staqsejtu fuqhom intom u li wieġeb il-Ministru se jkollna nkopruhom as we go along fil-kuntratt u kważi kont nissuġġerixxi – jekk hemm xi punti oħrajn bil-qalb kollha ma rridx inwaqqaf milli jsiru mistoqsijiet – li jekk nagħtu daqqa t'għajn lill-kuntratt x'qed jiġi allokat l-ispazju, x'ma jistax jiġi, x'ma jistax jintuża, kollu se nkopruh u allura f'dan l-istadju kont nissuġġerixxi jekk hemm xi mistoqsijiet oħrajn ta' kjarifika jsiru pero` imbagħad niddeċiedu jekk naqbdux l-artikli partikolari tal-kuntratt mill-ewwel  ħalli nibdew għaddejjin fuq is-sustanza proprja.  

  ONOR. JOE MIZZI:  Rigward il-punt li semma l-Onor. Mangion fil-kwestjoni tal-ħaddiema tal-port, kien hemm xi diskussjonijiet mal-ħaddiema tal-port dwar il-kwestjoni fil-parti fejn se jsir parking l-għaliex il-ħaddiema tal-port żgur li meta kienet tressqet quddiem l-Awtorita` ta' l-Ippjanar kien hemm kwestjoni minħabba li se jispiċċaw li fejn għandhom l-inġenji, anke parti mill-uffiċini, se jispiċċaw minħabba l-parking u alternattiva oħra ma kienx hemm għalihom.  Għalhekk qed nistaqsi jekk kienx hemm xi ftehim.

  ONOR. FRANCIS ZAMMIT DIMECH:  Il-kuntratt kif diskuss iżid il-faċilita` ta' parking mhux inaqqasha.  

  THE CHAIRMAN: Il-mistoqsija hija jekk il-ħaddiema tal-port fl-operazzjoni li għandhom illum kif se jiġu affetwati fl-iżvilupp ta' dan il-proġett.

  ONOR. JOE MIZZI:  Iva, għax huma se jiġu effetwati bil-parking u għalhekk qed nistaqsi lill-Ministru jien jekk sarx xi ftehim minn dakinhar jew intlaħaqx xi ftehim mal-ħaddiema tal-port.  Dik kienet waħda mir-riserva li kienet qamet meta ġie diskuss il-parking.  

  ONOR. FRANCIS ZAMMIT DIMECH:  Id-diskussjonijiet mal-ħaddiema tal-port naturalment qed ikunu koordinati mill-Awtorita` Marittima u l-iskop ta' l-Awtorita` Marittima hu li jkun hemm mhux biss faċilitajiet li jipparagunaw ma' dawk attwali, imma bħalma se jkollha hi stess, faċilitajiet se mai aħjar u l-faċilitajiet ta' parkeġġ in ġenerali mhux biss m'humiex se jonqsu talli se jiżdiedu.

  ONOR. JOE MIZZI:  Imma l-permess ta' fejn hu ġej il-parkeġġ se teffetwa lill-ħaddiema tal-port.  Għax fejn ġej il-parkeġġ bħalissa qiegħda f'idejhom fejn ipoġġu l-inġenji u qed jgħidu li ma kienux ingħataw alternattiva oħra fejn ikunu jistgħu jpoġġu l-makkinarju tagħhom.  Din hija l-kwestjoni.  Jien qed nistaqsi jekk kienx hemm xi ftehim jew diskussjonijiet u din il-problema ġiet solvuta.

  ONOR. FRANCIS ZAMMIT DIMECH:  Jiena nħares lejn id-dettalji, naturalment nidħol fihom u nagħtik risposta.  Safejn naf jien il-punti kollha li jolqtu lill-ħaddiema tal-port qed ikunu diskussi bejn l-Awtorita` Marittima u l-ħaddiema tal-port biex jinstabu soluzzjonijiet sodisfaċenti.  Pero` inti qed tgħid li għax il-parkeġġ se jiżdied u forsi fejn kienu jħottu.  Naturalment aħna ma ridniex nilllimitaw l-area fejn tħott għaliex jekk inti qed tgħidli li parti mix-xatt, biex niftehmu, parti mill-moll hija fejn ikollok il-ħatt tal-merkanzija, il-ħatt tal-merkanzija jrid ikompli.  Jiġifieri apparti mill-aspett tal-ħaddiema li jagħtu dak is-servizz, anke bħala attivita` kummerċjali fiha nnifisha.  U l-kalkolu sar li għandek l-ispazji adegwati.  Imma nistgħu nidħlu anke fid-dettall ta' dak li qed tistaqsi dwaru anke naturalment mad-diretturi konċernati fi ħdan l-Awtorita` Marittima.

  THE CHAIRMAN: Donnu l-punt speċifiku huwa li l-ħaddema tal-port għandhom xi makkinarju li llum qed jitħalla jitqiegħed fi spazju ta' parkeġġ u l-mistoqsija li qed issir hija fejn se jitħalla dan il-makkinarju fid-dawl ta’ l-iżvilupp ta’ dan il-proġett.  Forsi din hija xi ħaġa li wieħed jista' jivverifika.

  ONOR. FRANCIS ZAMMIT DIMECH:  Issa nivverifika ftit u nagħtih id-dettalji. Jien l-informazzjoni li għandi hi li m'hemmx din il-problema imma nivverifika u nara eżatt.  

  THE CHAIRMAN:  Jiġifieri jekk forsi għal-lejla m'hemmx mistoqsijiet oħrajn jiena kont nissuġġerixxi li nieqfu hawn u għada nibdew mill-ewwel bil-kontenut tal-kuntratt.  Il-kuntratt donnu huwa strutturat b'mod li l-kundizzjonijiet waħda waħda jibdew minn paġna 9 'il quddiem, u allura biex il-Membri jkunu lesti l-ewwel punt li nixtieq li nagħmlu għada huwa li f'diskussjoni waħda niddiskutu u napprovaw minn paġna 1 sa paġna 9 imbagħad minn paġna 9 'il quddiem inkunu nistgħu naqbdu paragrafu paragrafu u kundizzjoni kundizzjoni.  Imma l-ewwel disa' faċċati jekk hemm xi mistoqsijiet jew punti fuqhom .... U l-istess bħalma għamilna fil-każ tal-Manoel Island.  Id-diskussjoni u mbagħad mistoqsija, approvazzjoni u  mhux approvazzjoni u ngħaddu għall-artiklu ta' wara.

  ONOR. FRANCIS ZAMMIT DIMECH:  Forsi nistgħu naqblu mill-ewwel wkoll li la se niddiskutu minn paġna 1 sa 9 qabel ma nibdew l-artikli speċifiċi, naturalment minn paġna 1 sa 9 għandek l-ispjega tal-partijiet li se jiġu allokati u allura forsi anke n-nies tekniċi juru fuq il-pjanti preċiżament kif dawk il-pjanti hemm referenza għalihom fil-kuntratt.  

  THE CHAIRMAN:  Grazzi.  Naġġornaw is-seduta għal għada fis-7.00 p.m.

Fit-8.30 il-Kumitat aġġorna.

